
Gure pentsamendua
irakurtzeko bidean
Neurozientziaren alorrean
ari  diren ikerlari  batzuk,
fMRI izeneko teknikaren
bidez, adierazi gabeko pentsa-
menduak irakurtzen hasiak
dira, hala nola gezurrak, ezku-
tuko egiak edo sakoneko
nahiak.
http://ttiki.com/5719 (Gaztelaniaz)

Ordenagailuetako datuei
iraungitze-data jartzeko
Ordenagailua lapurtzen digute-
nean edo guk idatzitako infor-
mazioren batek kontrolik gabe
zirkulatzen duenean, nola egin
informazio hori deuseztatze-
ko? Argitara eman berri den
ikerketa baten arabera, infor-
mazioaren bizitzari muga jar-
tzeko modua egon liteke.
http://ttiki.com/5720 (Gaztelaniaz)

Bizia kometetan?
Lehen aldiz, proteinen osaga-
rria den aminoazido mota bat
kometa baten hautsean topatu
dute, Stardust zundak 2004ko
urtarrilean Wild-2 kometaren
isatsetik bildutako datuei esker.
Aurkikuntzak bide berriak
zabaldu ditzake bizi estralurta-
rraren ikerketan.
http://ttiki.com/5721 (Frantsesez)

Plastikoak ere deskonposatu
egiten dira
OSO USTE HEDATUA DA plastikoak
ez direla deskonposatzen eta haiek
birziklatzea komenigarria dela,
batez ere lurzoruan edo zaborte-
gietan urtetan ez geratzeko.

Abuztuan AEBetan egin den
Kimikaren Elkarte Amerikarraren
urteko kongresuan, Katsuhiko
Saido ikerlariak hankaz gora jarri
du arestian aipatu teoria, eta itsa-
soan dauden plastikoak ez direla
inerteak frogatu du, Nihon Uni-
bertsitateko beste ikerlari batzue-
kin batera.

Itsasoan, 30ºko tenperaturan, poliestirenoak hainbat estireno mota
sortzen ditu azkar samar, eta horiek mikroorganismoek irentsi ditzakete,
itsasoko bizi-katea kutsatuz.

Baieztapen horren garrantzia handia da, itsasoan metatzen den plasti-
ko kantitatea etenik gabe hazten ari baita, eta baliteke uneotan, jada, plas-
tikoen desintegraziotik sortzen ari diren kutsatzaileak gizakiarengana
ailegatzea, gu konturatu gabe.

Ur-erreserben satelite
bidezko kontrola
ASIAN munduko nekazaritza-lurren %70 dago. Munduan elikagai beharra
handitzen ari denez, NASAko ikerlari talde batek Asiako �Indiako, zehaz-
ki� lurrazpiko uren inguruko ikerketa burutu berri du sateliteak baliatuz.

Egindako mapan, lurrazpiko uren banaketa hainbat kolorez adierazita
dago. Gorriak eskasia esan nahi du, urdinak baldintza egokiak. Hain justu,
Rajasthan estatuan ageri den gorriak kolore bereko alarmak piztu ditu;
2002 eta 2008 bitartean 109 kilometro kubo ur galdu direla ikusi dute,
batez ere joan den hamarkadan eraikitako ureztatze-sistemarengatik.

Galdutako urak berreskuratzea oso lan neketsua izan daiteke. Kon-
tuan hartzen bada Asian dauden ureztatze-sistemak oso kaxkarrak dire-
la, datozen urteetan ur arazo larrien aurrean izan gaitezke.

Babeslea: iametza Interaktiboa

Zientziari buruzko galderaren bat egin edo gairen bat proposatu nahi badiguzu, bidali mezua
zientzia@argia.com helbidera eta orrialde honetan bertan irakurri ahal izango duzu erantzuna.


